Moses 1

Un o’m hoff storïau i o’r Beibl yw stori am ddyn roedd gan Dduw gynllun ar gyfer ei fywyd. Pan gafodd ei eni roedd rhywun eisiau ei ladd ond cafodd ei achub a chafodd ei godi fel tywysog mewn palas. Wedyn lladdodd e rywun, rhedodd i ffwrdd, ac yn y diwedd aeth e nôl i’r palas i achub pobl Dduw.  Cafodd e anturiaethau di-ri!

Ydych chi’n gwybod pwy ydy e?

MOSES

Mae ei stori yn yr Hen Destament yn llyfr Exodus.

Roedd pobl Dduw, yr Israeliaid, yn byw yn yr Aifft.  Roedd yr Eifftiaid yn gas iawn ac yn gwneud iddyn nhw weithio fel caethweision.  Roedd Pharo’n poeni fodd bynnag achos bod cymaint o Israeliaid, a dyma fe’n penderfynu gwneud rhywbeth.  Pan fyddai bachgen bach yn cael ei eni roedd rhaid ei ladd!

Penderfynodd un fam nad oedd hi’n mynd i ladd ei babi hi a dyma hi’n ei guddio gartre am dri mis.  Roedd y babi’n tyfu fodd bynnag ac roedd hi’n anodd ei guddio, a chuddio ei sgrechian!

Gwnaeth hi fasged arbennig iddo, ac un bore aeth ag e i lawr i’r afon Nîl a’i guddio fanna.  Rhoddodd ei merch Miriam i gadw llygad arno.  Cyn bo hir daeth merch Pharo i nofio yn yr afon.  Gwelodd hi’r fasged ac anfon ei morwyn i weld beth oedd ynddi.

Dychmygwch ei syndod pan welodd mai babi oedd yn y fasged!  Mae’n siwr iddi sylweddoli mai babi un o’r Hebreaid oedd, ond roedd e’n crïo a roedd hi’n teimlo trueni drosto.

Pan welodd Miriam ferch Pharo’n edrych ar ei brawd bach aeth ati’n syth. Gofynnodd iddi a oedd hi eisiau iddi hi ffeindio un o wragedd yr Hebreaid i ofalu amdano.  “Syniad gwych” meddai merch Pharo, a’i hanfon yn syth.  At bwy ydych chi’n meddwl aeth hi?  Ie, ei mam ei hun!

Dwedodd merch Pharo wrth fam Miriam y byddai’n talu iddi am edrych ar ôl y plentyn, a phan fyddai’n ddigon hen byddai’n mynd i fyw ati hi i’r palas. Rhoddodd yr enw Moses (sy’n golygu ‘tynnu allan’) iddo, am iddi ei dynnu allan o’r dŵr.

Dyna newid byd!  Aeth Moses o fod yn fabi roedd Pharo eisiau ei ladd i fod yn blentyn fyddai’n byw ym mhalas Pharo gyda merch Pharo’n gofalu amdano! 

· Ydych chi’n credu bod hyn yn rhan o gynllun Duw ar ei gyfer?

· Ydych chi’n credu bod gan Dduw gynllun ar eich cyfer chi?

Adnod sy’n dweud fod hynny’n wir ydy  ‘Dw i’n gwybod be dw i’n wneud.  Mae gen i gynlluniau pendant ar eich cyfer chi.’ (Jeremeia 29:11)

Gweddïwn,

Diolch Arglwydd am stori Moses pan oedd e’n blentyn.  Helpa ni i gofio bod gyda ti gynllun ar gyfer bywyd pob un ohonon ni hefyd. Amen.

Row Robinson

cyf. Bethan Teify

